
Արարատ Ստեփանյան 

 

ՓԻԼԱՐՏՈՍ ՎԱՐԱԺՆՈՒՆՈՒ ՊԱՏՎԱՏԻՏՂՈՍՆԵՐԸ 
 

Հիմնաբառեր. Փիլարտոս Վարաժնունի, պատմա-

կան աղբյուրներ, գրություն, կնիք, տիտղոս, Մանազկերտ, 

Անտիոքի դուքս, Բյուզանդիա: 

 

ՄՈՒՏՔ. ՓԻԼԱՐՏՈՍ ՎԱՐԱԺՆՈՒՆԻՆ ՊԱՏՄԱԳՐՈՒԹՅԱՆ ՄԵՋ  

XI դ. երկրորդ կեսին Բյուզանդական կայսրությունը ներքին ու արտաքին քաղաքականութ-

յան մեջ լուրջ դժվարությունների հանդիպեց. դա մասնավորապես կապված էր սելջուկ-թյուրքե-

րի արշավանքների հետ, որոնք, արևելքից արշավելով, երկիրը ծանր կացության մեջ էին դրել: 

Կայսրության դրությունն առավել վատթարացավ 1071 թ. Մանազկերտի ճակատամարտից հե-

տո: Մանազկերտում բյուզանդական բանակի կրած ծանր պարտությունից հետո կայսրությու-

նում քաոս ու խուճապ ստեղծվեց: Իրավիճակը իրենց քաղաքական շահերի համար օգտագոր-

ծեցին կայսրությունում զինվորական ծառայության մեջ գտնվող մի շարք գործիչներ, այդ թվում` 

Փիլարտոս (Վահրամ) Վարաժնունին: Փիլարտոսը հսկայական դերակատարություն ունեցավ Ա-

նիի Բագրատունյաց թագավորության կործանումից հետո հայրենիքից հեռացած և Կիլիկիայում 

ու Միջագետքում հաստատված ստվար թվով հայության համախմբման և հայկական իշխա-

նությունների ձևավորման գործում:  

Փիլարտոս Վարաժնունու կենսագրությունը մինչև 1069 թ. գրեթե հայտնի չէ1: Նրա մասին 

առաջին հավաստի տեղեկությունները կապված են սելջուկների դեմ Ռոմանոս Դ Դիոգենես 

(1067-1071 թթ.) կայսեր իրականացրած արշավանքի հետ (1069 թ.)2: Ինչպես վկայում են բյու-

զանդացի հեղինակներ Հովհաննես Սկիլիցեսի շարունակողը և Միքայել Ատտալիատեսը, կայսրը 

զորքով հասել է Ռոմանոպոլիս3 և այնտեղից Խլաթ գնալու նպատակով զորքը բաժանել երկու 

մասի` մեծ մասը թողնելով Ֆիլարետոս զորավարի հրամանատարության ներքո, իսկ փոքրը 

գլխավորել անձամբ ինքը՝ հասնելով Եկեղյաց գավառ4: 

Ֆիլարետոսը նույն Փիլարտոսն է, որը պատմության մեջ հայտնի է Վարաժնունի տոհմա-

նունով: Նա, սկզբում սելջուկների դեմ հաջող մարտեր մղելով, ի վերջո պարտություն կրեց, իսկ 

նրա զինվորները հեռացան կայսեր զորաբանակը5: 

Փիլարտոսը երիտասարդությունը անցկացրել է հորեղբոր մոտ` Հարսն-Մսուր գավառի 

Զորվրի-Կոզեռն վանքում: Քաղկեդոնական դառնալու պատճառով Մատթեոս Ուռհայեցին նրան 

բնութագրելիս «պիղծ» է կոչում6: 

Պատմագրության մեջ Փիլարտոս Վարաժնունու անձի շուրջ կա բանավեճ: Հայկական աղբ-

յուրներում նրա քաղկեդոնական դառնալը, իսկ հետագայում մահմեդականություն ընդունելը ա-

ռիթ հանդիսացան բացասական բնութագրումների: Մատթեոս Ուռհայեցին գրում է. «Յայսմ ժա-

մանակիս բռնակալեցաւ անօրեն և ամենաչար իշխանն Փիլառտոս, որ էր իսկ անդրանիկ որդի 

                                                           
* Հոդվածը ներկայացվել է 14.01.2020 թ., գրախոսվել՝ 24.05.2020 թ., ընդունվել տպագրության՝ 15.06.2020 թ.: 
1  Տե´ս Dédéyan G., Les Arméniens entre Grecs, Musulmans et Croisés, v. 1, Lisbonne, 2003, էջ 19-26: Հմմտ. 

Степаненко В., Государство Филарета Варажнуни (1071-1084/86 гг.), «Античная древность и средние века», 

Свердловск, 1975, с. 86. 
2 Տե´ս Ստեփանյան Ա., Փիլարտոս Վարաժնունու իշխանապետությունը (1072-1090թթ.), «Պատմություն և մշա-

կույթ» հայագիտական հանդես, 2016, էջ 239: 
3 Բերդաքաղաք Մեծ Հայքի Չորրորդ Հայք աշխարհի Բալահովիտ գավառում: Տե´ս Հակոբյան Թ. և այլք, տեղա-

նունների բառարան, հ. 4 , Ե., 1998, էջ 448: 
4 Տե´ս «Օտար աղբյուրները Հայաստանի և հայերի մասին», 10, «Բյուզանդական աղբյուրներ», Գ, Հովհաննես Սկի-

լիցես, թարգմանությունը բնագրից առաջաբան և ծանոթագրություններ Հրաչ Բարթիկյանի, Ե., 1979, էջ 230: Հմմտ. 

«Օտար աղբյուրները Հայաստանի և հայերի մասին», 17, «Բյուզանդական աղբյուրներ», Զ, Միքայել Ատտալիատես, 

Պատմություն, թարգմանությունը բնագրից առաջաբան և ծանոթագրությունները՝ Հրաչ Բարթիկյանի, Ե., 2015, էջ 

70: 
5 Տե´ս Հովհաննես Սկիլիցես, էջ 230:  
6 Տե´ս Մատթէոս Ուռհայեցի, Ժամանակագրութիւն, Վաղարշապատ, 1898, էջ 206: 

սատանայի, զի ի յանկանել Տիօժէնին բռնակալեցաւ ի վերայ երկրի` այր չարաշունչ, որ էր իսկ սա 

կարապետ պղծոյ նեռինն` դիւաբնակ և այլանդակ չարաչար վարուք: Սա սկսաւ տալ պատերազմ 

ընդ հաւատացելոցն Քրիստոսի, վասն զի էր սա անհաւատ քրիստոնեայ, ոչ հայ գիտելով զնա և 

ոչ Հոռոմ` վարքն և կրօնքն զՀոռոմոցն ունէր, և հայրենեօքն և մայրենեօքն հայ էր»1: Իսկ Սմբատ 

սպարապետն իր «Տարեգրքում» Փիլարտոսին բնութագրում է որպես անհավատ ու բռնակալ մե-

կը, ով, վանքից դուրս գալով և զինվորական դառնալով` տիրեց բազում գավառների ու բերդերի. 

«Բռնակալեալ երեւեցաւ անօրէն իշխանն Ֆիլառտոսն, եւ սկսաւ պատերազմել ընդ հաւատա-

ցեալսն Քրիստոսի. քանզի ոչ էր հաստատեալ ի հաւատս ճշմարտիս, զի որ հայ էր եւ ոչ Յոյն, բայց 

ազգաւ ի հայոց էր ի գաւառէն Հարսընմսրոյ, սնեալ ի վանս եւ լեալ կոպիտ աբեղայ, եւ ելեալ յա-

նապատէ տիրեաց բազում բերդից եւ գաւառաց…»2:  

Փիլարտոսի անձի հետ կապված առավել անաչառ են բյուզանդա-ասորական սկզբնաղ-

բյուրների տեղեկությունները: Աննա Կոմնենան նրան բնութագրում է որպես արիությամբ և խել-

քով ճանաչված մի հայի, որը Ռոմանս Դ Դիոգենեսից ստացավ զինվորական աստիճան3: Իսկ Մի-

քայել Ասորին Փիլարտոսին պարզապես հիշատակում է որպես հաղթանդամ և թիկնեղ տղա-

մարդ. «Եւ եկին յերկիրն Մարաշայ, և գտին անդ այր մի հայ ազգաւ` Փիլարտոս անուն, այր ան-

ձեայ և գեղեցիկ»4:  

 

ՓԻԼԱՐՏՈՍ ՎԱՐԱԺՆՈՒՆՈՒ ՊԱՏՎԱՏԻՏՂՈՍՆԵՐԻ ԸՆԴՀԱՆՈՒՐ ԲՆՈՒԹԱԳԻՐԸ 

Փիլարտոսի մասին տեղեկությունների կարևոր աղբյուր են նրա անունով արճճե կնիքներն 

ու ստացած պատվաստիճանները: Դրանք կարևոր աղբյուրագիտական նշանակություն ունեն, 

և նրանց ուսումնասիրությունը հնարավորություն է տալիս նորովի դիտարկելու պատմական 

գործընթացները: Փիլարտոս Վարաժնունու` կայսրությունից ստացած պատվատիտղոսները 

փաստող արճճե կնիքներին անդրադաձել են նշանավոր կնիքագետներ Վ. Շանդրովսկայան5 և 

Ժ-Կ. Շենեն6: Այս ուսումնասիրությունների շնորհիվ հնարավորություն ենք ստանում ամբողջաց-

նել կայսրությունից տարբեր ժամանակահատվածներում ստացած նրա պատվատիտղոսները: 

Սանկտ Պետերբուրգի պետական Էրմիտաժում պահվող Փիլարտոսի արճճե կնիքներից 

մեկը փաստում է նրա` մագիստրոսի և դուքսի կոչմանն արժանանալու հանգամանքը: Կնիքի ա-

ռաջնամասում պատկերված են սրբապսակով երկու զինվոր. աջ կողմում Ս. Թեոդորոսն է, ձա-

խում` Ս. Դեմետրիոսը` աջ ձեռքում` նիզակ, ձախում` վահան: Դարձերեսին վեցտողյան հունարեն 

գրություն կա և փոքրիկ խաչ. «Աստվա´ծ, օգնի´ր Փիլարտոս Վարաժնունուն` մագիստրոսին և 

դուքսին»: Վերջին տողը եզերված է գծիկներով7: Այս կնիքում առկա տեղեկությունը երկու իմաստ 

է պարունակում. այն, որ մագիստրոսը տիտղոս էր, իսկ դուքսը` պաշտոն: Պետք է նշել, որ մա-

գիստրոսի տիտղոսը նա ստացել էր 1071-1078 թթ. ընկած ժամանակաշրջանում, իսկ ինչպես 

ստորև կտեսնենք, 1078 թ. սահմանագիծ է Անտիոքի դուքսի առաջին և երկրորդ հիշատակութ-

յունների միջև: Կնիքում նշված դուքսի պաշտոնից կարելի է հետևեցնել, որ նա այս պաշտոնը 

զբաղեցրեց Անտիոքի կառավարիչ եղած ժամանակ: 1078 թ., երբ Անտիոքի դուքս Գրիգոր Մա-

գիստրոսի որդի Վասակ Պահլավունու դավադրական սպանությունից հետո հայ զինվորների 

հրավերը ընդունելով` Փիլարտոսը գնաց Անտիոք և կարողացավ իշխանությունը կենտրոնացնել 

                                                           
1 Նույն տեղում, էջ 206:  
2 Սմբատ Սպարապետ, Տարեգիրք, աշխատասիրությամբ Հ. Սերովբէ Ագըլեանի, Ս. Ղազար, Վենետիկ, 1956, էջ 

78-79: Հմմտ. Աւետիք Տիգրանակերտցի, Գիրք պատմութեանց որ կոչի Գաւազանագիրք, համահաւաքեցեալ ի հին 

գաւազանագրաց եւ ի վիպաբանութեանց ի մի, բազմօք երկամբք. յումեմնէ Աւետիսէ աշխատասիրէ Եւդոկացւոյ, տե´ս 

Լ. Տեր-Պետրոսյան, Խաչակիրները եւ հայերը, հ. 2, Ե., 2002, էջ 564:  
3 Տե´ս Анна Комнина, Алексиада, вступительная статья, перевод, комментарий Я. Н. Любарского, М., 1965, 

с. 190. 
4 «Ժամանակագրութիւն Տեառն Միխայէլի Ասորւոց պատրիարքի», Երուսաղէմ, 1871, էջ 399: Հմմտ. «Ժամանա-

կագրութիւն Տեառն Միխայէլի Ասորւոց պատրիարքի», Երուսաղէմ, 1870, էջ 406-407: 
5 Տե´ս Шандровская В., Эрмитажные печати Филарета Врахамия (Варажнуни), «Լրաբեր հասարակական 

գիտությունների», 1975, №3, էջ 36-49: 
6 Տե´ս Cheynet J.-Cl., Theodoridis D. Sceaux byzantins de la collection D. Theodoridis: les sceaux patronymiques. Paris, 

2010, p. 48-56. 
7 Տե´ս Шандровская В., նշվ. աշխ., էջ 40: Հմմտ. Cheynet J.-Cl., նշվ. աշխ., էջ 48: 

իր ձեռքում և այստեղ իշխել մինչև 1084 թ1.` սելջուկ-թյուրքերի կողմից քաղաքի գրավումը2: 

Պետք է նշել, որ Փիլարտոս Վարաժնունու ինքնուրույն ռազմաքաղաքական գործունեության 

ժամանակաշրջանը սկսվեց Մանազկերտի ճակատամարտից հետո, երբ կայսրության դիրքերը 

արևելքում թուլացան, իսկ Փիլարտոսին հաջողվեց դառնալ անկախ տիրակալ և կազմել 20 հա-

զար զինվորից բաղկացած զորք3, որն էլ նպաստեց նոր տարածքների նվաճման և իշխանության 

ձևավորմանը: Փիլարտոսի հիմնած իշխանության սահմանները արևելքից արևմուտք ձգվում 

էին Եդեսիայից մինչև Կիլիկիայի արևմտյան մասը, հյուսիսից-հարավ` Մալաթիայից մինչև Ան-

տիոք4: Բյուզանդական կայսրությունը Փիլարտոսին դիտարկում էր արևելքի այն կենսունակ ու-

ժը, որը ի զորու էր դիմակայելու սելջուկների նաճողական արշավանքներին: Ինչպես ստորև 

կտեսնենք, պատահական չպետք է համարել այն հանգամանքը, որ կայրսության կողմից Փիլար-

տոսին տրված պատվաստիճանների և կոչումների մեծ մասը նրան շնորհվեց հետմանազկերտ-

յան ժամանակահատվածում:  

Բելգիայի Թագավորական գրադարանի մեդալների մասնաբաժնում է գտնվում կնիքներից 

մյուսը, որի առաջնամասում պատկերված է Ս. Թեոդորոսը` աջ ձեռքը հենած նիզակին, ձախ ձեռ-

քով վահանը բռնած, իսկ հակառակ կողմում կա հունարեն գրություն. «Աստվա´ծ, օգնի´ր Փիլար-

տոս Վահրամիոսին, Անտիոքի կուրապաղատին5 և դուքսին»: Փիլարտոսը կուրապաղատի աս-

տիճանին և դուքսի պաշտոնին արժանացել է Նիկեփոր Գ Վոտանիատեսի (1078-1081 թթ.) կա-

ռավարման ժամանակ6: Ինչպես նշեցինք, 1078 թ. սահմանագիծ էր դուքսի առաջին և երկրորդ 

հիշատակությունների միջև, ուստի կարող ենք հետևեցնել, որ նա այս աստիճանը և պաշտոնը 

ստացել է 1078 թ.:  

Կնիքներից մյուսը գտնվում է Վատիկանում, որի առաջնամասում նորից պատկերված է Ս. 

Թեոդորոսը, իսկ դարձերեսի վեցտողյան գրությունում Փիլարտոսը հիշատակված է որպես Բյու-

զանդիայի արևելյան զորքերի` սխոլերի7 դոմեստիկոս (զորավար)8 և պրոտոկուրապաղատ (այս 

տիտղոսը ստեղծվել է XI դ. և այն կրող պաշտոնյան զբաղեցնում էր առաջին կուրապաղատի` 

պրոտոկուրապաղատի աստիճանը)9: Նույն կնիքի մեկ այլ օրինակ պահվում է Էրմիտաժում10: 

                                                           
1 Տե´ս Մատթէոս Ուռհայեցի, էջ 213-214: 
2 Անտիոքի` սելջուկների կողմից 1084 թ. գրավման վերաբերյալ արժեքավոր տեղեկություններ կան Մատթեոս Ուռ-

հայեցու երկում. «Դարձեալ ի թուականութեանս Հայոց ՇԼԳ (իմա` 1084 թ.- Ա. Ս.) առաւ Անտիոք քաղաքն ի քրիստո-

նէից վասն զի Սուլիման ոմն ամիրայ որդի Գթըլմշոյ… գտեալ զքաղաքն (իմա` Անտիոք-Ա.Ս.) անպատրաստս և ի Հալե-

պայ դիհէն ի գիշերի գողացաւ զքաղաքն Անտիոք. և Փիլառտոսն էր ի քաղաքն Ուռհա և յայնմ ժամու զօրք հեծելոց ոչ 

գոյր ի քաղաքն: … Եւ լուեալ զայս ամենայն Փիլառտոսն` ոչինչ կարաց առնել, լուր ի յոգւոց հանեալ և դառնապես ապա-

շաւէր»: Մատթէոս Ուռհայեցի, էջ 224-225: 
3 Մատթէոս Ուռհայեցի, էջ 206-207: 
4 Տե´ս Տեր-Պետրոսյան Լ., Խաչակիրները եւ հայերը, հ. Ա, Ե., 2005, էջ 419: 
5  Կուրապաղատը բյուզանդական արքունիքի բարձրագույն աստիճաններից մեկն էր: Լատիներենից բառացի 

թարգմանված Curator palatii նշանակում է իշխանավոր, որը իրականացնում էր արքունի բոլոր գործառույթները: 

Կուրապաղատի պարտականությունների մեջ էր մտնում նաև անչափահաս կայսեր փոխարեն երկրի կառավարումը: 

Այս տիտղոսը IX դ. վերջից շնորհվում էր օտարերկրացի իշխանավորներին: Տե´ս Միքայել Ատտալիատես, էջ 235-236, 

ծանոթ. 187: 
6 Տե´ս Шандровская В., նշվ. աշխ., էջ 41: 
7 «Սխոլը» բյուզանդական վարձկան զորքերի չորս գնդերից (տագմա, սինտագմա) մեկն էր: Նրանում ծառայողները 

կոչվում էին սխոլարիոս, հրամանատարը` սխոլերի դոմեստիկոս: Ժ դարից սխոլերի դոմեստիկոս տերմինը նշանակում 

է սպարապետ, համայն բյուզանդական բանակի հրամանատար: Այդպիսիք էին երկուսը` Արևմուտքի և Արևելքի 

սխոլերի դոմեստիկոսները: Տե´ս Միքայել Ատտալիատես, էջ 224, ծանոթ. 142: Հմմտ. Мохов А., Доместики схол 

запада второй половиных X начала XII в. по данным сфрагистики, «Античная древность и средние века», 

Екатеринбург, 2008, вып. 38, с. 165. 
8 Անանուն Եդեսացուն հայտնի է Փիլրատոսի դոմեստիկիոսի պաշտոն կրելը, և նա իր երկում այդ մասին վկայում է. 

«Սելևկիան, Տարսոնը, Անարզաբան, Մելիտենեն իր շրջակայքով և Անտիոքը գտնվում էին Փիլարտոս Դոմեստիկոսի 

ձեռքում, որը դրանք պաշտպանում էր թուրքերից», տե´ս «Օտար աղբյուրները Հայաստանի և հայերի մասին», 12, 

Ասորական աղբյուրներ, Բ, Անանուն Եդեսացի, Ժամանակագրություն, թարգմանությունը բնագրից առաջաբանը և 

ծանոթագրությունները՝ Լ. Հ. Տեր-Պետրոսյանի, Երևան, 1982, էջ 31:  
9 Տե´ս Միքայել Ատտալիատես, էջ 236, ծանոթ. 187: 
10 Տե´ս Шандровская В., նշվ. աշխ., էջ 41-42: 



 

ՊԱՏՄՈՒԹՅՈՒՆ ԵՎ ՄՇԱԿՈՒՅԹ, 2020, № 1 
 

 

– 84 – 
 

Փիլարտոսը արևելյան զորքերի դոմեստիկոսի պաշտոնը և պրոտոկուրապաղատի աստի-

ճանը ստացել է 1078-1086 թթ. ընկած ժամանակաշրջանում1:  

Փիլարտոսին վերաբերող ևս երեք կնիքներ պահվում են Էրմիտաժի բյուզանդական հավա-

քածուում հետևյալ համարների ներքո` Մ-5515, Մ-3090 և 80022: 

Մ-5515 համարի ներքո պահվող կնիքի ճակատային մասում սուրբ զինվորի պատկերն է՝ 

«Սուրբ Դմիտրի» գրությամբ: Սուրբ Դմիտրին զինվորական հագուստներ է կրում, աջ ձեռքում 

պահում է նիզակ, իսկ ձախ ձեռքում` վահան։ Դարձերեսին կա ութ տողից բաղկացած գրություն․ 

«Փիլարտոս Վրախամիոս, կապադովկացիների պրոտոսպաթոր 3 , իպատոս և տոպոտիրի-

տոս4»5: Բյուզանդական տիտղոսների շարքում պրոտոսպաթորը զբաղեցնում էր տասներկուե-

րորդ տեղը: Եթե ընդունենք Փիլարտոսի մագիստրոսի և դուքսի աստիճանը ներկայացնող կնիքի 

ժամանակագրական ճշգրտումը Վ. Շանդրովսկայայի կողմից (1068-1071 թթ.), ապա վերոնշյալ 

կնիքի վրա գրված պրոտոսպաթոր տիտղոսը Փիլարտոսը ստացել էր, հավանաբար, ավելի վաղ` 

1060-ականներին, քանի որ մագիստրոսի կոչումը բյուզանդական տիտղոսների շարքում զբա-

ղեցնում էր 7-րդ տեղը 6 ։ Տոպոտիրիտոսների կնիքները հազվադեպ են հանդիպում։ Ըստ Վ. 

Շանդրովսկայայի` հնարավոր է, որ այս երկու կնիքների վրա գրված կոչումները ևս (պրոտոսպա-

թոր, իպատոս, տոպոտիրիտոս, մագիստրոս և դուքս) Փիլարտոսը ստացել է 1071-1078 թթ․ 

միջև ընկած ժամանակահատվածում7: Մեզ ևս հավանական է թվում այս տեսակետը, քանի որ 

1071-1078 թթ. Փիլարտոսը արդեն գործում էր կայսրությունից անկախ և ձևավորում էր իր ինք-

նուրույն իշխանությունը: Նրան ժամանակավորապես հաջողվեց ետ մղել սելջուկների առաջխա-

ղացումը և իր վերահսկողությունը հաստատել Կապադովկիայի վրա: Այս հանգամանքով պետք 

է բացատրել կայսրության կողմից Փիլարտոսին շնորհված կապադովկիացիների պրոտոսպա-

թորի, իպատոսի և տոպոտիրիտոսի պատվաստիճանները: 

 Մ-З090 համարի ներքո պահվող կնիքի ճակատային մասում պատկերված է սուրբ զին-

վոր` ամբողջ հասակով, աջ ձեռքում պահում է նիզակ, իսկ ձախ ձեռքում` վահան։ Կնիքի եզրերով 

մակագրված է` «Սուրբ Թեոդոր»: Դարձերեսին հինգտողյան գրություն կա. «Փիլարտոս Վրախա-

միոս՝ կուրապաղատ և դուքս»։ Կուրոպաղատի կոչման առկայությունը խոսում է այն մասին, որ 

կնքիը պետք է թվագրել բյուզանդական կայսր Նիկեփորոս Գ-ի ժամանակին (1078-1081 թթ.): 

Ըստ հետազոտողների` այս կնիքը Փիլարտոսը ստացել է Անտիոքի դուքս եղած ժամանակ, ոչ 

ուշ, քան 1081 թ: Վ. Շանդրովսկայայի կարծիքով, այս կնիքի առկայությունը հերքում է Փիլարտո-

սի` Եդեսիայի դուքս լինելու պնդումը, և նա հավանական է համարում, որ կուրապաղատ և դուքս 

գրությունը վերաբերում է Անտիոքում իշխելու ժամանակաշրջանին8։ 

 Մ-8002 համարի ներքո պահվող կնիքի թվագրումը և բացատրությունը կատարել է Ն․ Լի-

խաչևը։ Կնիքի ճակատային մասում պատկերված է զինվոր` ամբողջ հասակով, աջ ձեռքում պա-

հում է նիզակ, իսկ ձախ ձեռքում` վահան, զինվորը կրում է թիկնոց, որը կրծքի մոտ հանգուցված 

է, զինվորը երիտասարդ է, առանց մորուքի։ Գրության մեջ նշվում է, որ նա Սուրբ Դմիտրի Սո-

լունսկին է։ Հակառակ կողմում վեցտողյան գրությունը թեև վնասված է, բայց կարդացվում է այս-

պես․ «Սու´րբ Դմիտրի, օգնի´ր քո ծառա Փիլարտոս Վրախամիոսին»։ Ն. Լիխաչևը կնիքը թվագ-

                                                           
1 Տե´ս Dédéyan G., նշվ. աշխ., № 85: 
2 Տե´ս Шандровская В., նշվ. աշխ., էջ 42: 
3 Տե´ս պրոտոսպաթոր տիտղոսը կրողները կայսեր թիկնապահներն էին: Տե´ս «Օտար աղբյուրները Հայաստանի և 

հայերի մասին», 6, «Բյուզանդական աղբյուրներ», Բ, Կոստանդին Ծիրանածին, թարգմանությունը բնագրից առաջա-

բան և ծանոթագրություններ Հրաչ Բարթիկյանի, Ե., 1970, էջ 212-213, ծանոթ. 10: 
4  Ռազմական աստիճան էր Բյուզանդիայում՝ տագմայի հրամանատարից անմիջապես հետո եկող և նրան 

ենթակա: Տե´ս Հովհաննես Սկիլիցես, էջ 363, ծանոթ. 596: 
5 Տե´ս Шандровская В., նշվ. աշխ., էջ 42-44: 
6 Տե´ս նույն տեղում, էջ 42-44:  
7 Նույն տեղում, էջ 44: 
8 Տե´ս Նույն տեղում, էջ 44-46: Հմմտ. Cheynet J.-Cl., նշվ. աշխ.., էջ 52: 

րում է XI-XII դդ., սակայն Վ. Շանդրովսկայան իրավացիորեն թվագրման վերին սահմանը իջեց-

նում է մինչև 1090 թ., երբ Փիլարտոսը մահացել է1։ Սակայն պետք է նշել, որ վերոնշյալ կնիքում 

կոչումների բացակայության պատճառով որևէ թվագրում առաջարկելն անհնար է: 

 Փիլարտոսի պրոտոսեբաստոսի աստիճանի և դոմեստիկոսի պաշտոնին արժանանալու 

մասին է խոսում Ժ. Կլ. Շենեի հրատարակած կնիքը: Կնիքի կենտրոնում ատամնաձև եզրագծով 

շրջափակված Ս. Թեոդորն է` դիմացից, ամբողջ հասակով, աջ ձեռքին` նիզակ, ձախ ձեռքը դրված 

է եռանկյունաձև վահանին: Մակագրությունը սյան տեսքով է, տեսանելի է աջ կողմում: Դարձե-

րեսին հինգտողյան մակագրություն է. «Ֆիլարետոս պրոտոսեբաստոս և մեծ դոմեստիկոս Վրա-

խամիս», ընդ որում, առաջին տողը խիստ վնասված է, իսկ վերջին տողը եզրավորված է գծիկնե-

րով2: Հավանաբար, Փիլարտոսը մեծ դոմեստիկոսի պաշտոնը և պրոտոսեբաստոս աստիճանը 

ստացել էր Նիկեփոր Գ Վոտանիատեսի (1078-1081 թթ.) կառավարման ժամանակ` ետմանազ-

կերտյան շրջանում:  

Մեկ այլ կնիք փաստում է Փիլարտոսի սեբաստոսի պատվաստիճանին և դոմեստիկոսի 

պաշտոնին արժանանալու մասին: Կենտրոնում կնիքի ատամնաձև եզրագծով շրջափակված է 

Ս. Թեոդորը` ողջ հասակով, իր սովորական դիրքով: Մակագրությունը` սյունաձև, տեսանելի է աջ 

կողմում: Դարձերեսին վեցտողյան բացատրություն է, ընդ որում, առաջին տողը դաշտից դուրս է, 

իսկ վերջին տողը` ջնջված. «Տե´ր, օգնիր սեբաստոսին3` Ֆիլարետոսին և մեծ դոմեստիկոս Վրա-

խամիսին»4: Փիլարտոսի սեբաստոսի բարձրագույն պատվաստիճանի արժանանալու մասին է 

վկայում նաև Միքայել Ասորին. «Եւ լուան Յոյնք և տուին Փիլարտոսին պարգեւս, և կոչեցին Սե-

ւաստոս»5: Փիլարտոսը սեբաստոսի պատվաստիճանը, հավանաբար, ստացել է դարձյալ ետմա-

նազկերտյան ժամանակաշրջանում` Նիկեփոր Գ Վոտանիատեսի (1078-1081 թթ.) կառավար-

ման ժամանակ: 

 

ԱՄՓՈՓՈՒՄ 

Այսպիսով, ակներև է, որ բացի պատմական աղբյուրներից, Փիլարտոսի մասին կարևոր տե-

ղեկություններ են հաղորդում նաև նրա անունով արճճե կնիքները ու նրան շնորհված պատվաս-

տիճանները: Վերջիններիս շնորհման ժամանակաշրջանների ճշգրտումը հնարավորություն է 

տալիս հստակեցնելու հայազգի մեծ զորավարի ու գործչի գործունեությունը ժամանակի և տա-

րածության մեջ: 

Կատարված ուսումնասիրությունը ցույց է տալիս, որ Փիլարտոսը 1071-1078 թթ. ընկած 

ժամանակաշրջանում կայսրությունից արժանացել էր մագիստրոսի բարձր աստիճանին: Այդ 

աստիճանը կայսրության կողմից շնորհվում էր լավագույն զորահրամանատարներին: Փիլարտո-

սին հաջողվեց ետ մղել սելջուկների առաջխաղացումը և իր վերահսկողությունը հաստատել Կա-

պադովկիայի վրա: Այս հանգամանքներով են պայմանավորված 1071-1078 թթ. ընթացքում 

կայսրությունից ստացած կարևոր նշանակություն ունեցող կապադովկիացիների պրոտոսպա-

թոր, իպատոս և տոպոտիրիտոս պատվաստիճանները: Անտիոքի դուքսի պաշտոնին և կուրա-

պաղատի աստիճանին նա ամենայն հավանականությամբ արժանացել է 1078 թ.: Փիլարտոսը 

1078-1081 թթ. միջակայքում ստացել է պրոտոսեբաստոսի աստիճան և մեծ դոմեստիկոսի պաշ-

տոնը: Փիլարտոսի` արևելքում հաստատած գերակա դիրքի և հզոր իշխանության մասին են 

վկայում Նիկեփոր Գ Վոտանիատեսի կառավարման շրջանում Փիլարտոսի՝ 1078-1081 թթ. սե-

բաստոսի բարձրագույն պատվաստիճանին արժանանալու հանգամանքը: Ինչ վերաբերում է 

Բյուզանդիայի արևելյան զորքերի դոմեստիկոսի խաշտոնը և պրոտոկուրապաղատի աստիճա-

նը ստանալուն, ապա Փիլարտոսը դրանք ստացել է 1078-1086 թթ. ժամանակաշրջանում:  

                                                           
1 Տե´ս, Шандровская В., նշվ. աշխ., էջ 46-48: 
2 Տե´ս Cheynet J.-Cl., նշվ. աշխ., էջ 55-56:  
3 Սկզբնական շրջանում բառը լատիներեն augustus-ի թարգմանությունն էր և այն տրվել էր Օկտավիանոս կայսեր: 

Հետագայում՝ X-XII դդ., տրվում էր բյուզանդական արքունիքի բարձրաստիճան անձանց՝ վերածվելով պատվաստի-

ճանի: Տե´ս Բարթիկյան Հ., Բյուզանդական տերմիններ, Հայ-բյուզանդական հետազոտություններ, հ. 2, Ե., 2006, էջ 

168: 
4 Cheynet J.-Cl., նշվ. աշխ., էջ 54: 
5 Ժամանակագրութիւն Տեառն Միխայէլի Ասորւոց, Յերուսաղէմ, 1871, էջ 399:  

Պետք է փաստել, որ Փիլարտոսին վերաբերող և նրան շնորհված պատվատիտղոսները և 

կնիքների առկայությունն ապացուցում են նրա հզորության և կարևորության մասին: 

 
 

Арарат Степанян, ПОЧЕТНЫЕ ТИТУЛЫ ФИЛАРЕТА ВАРАЖНУНИ. В допол-

нение к историческим источникам важную информацию о Филарете Варажнуни передают 

также свинцовые печати с его именем и дарованные ему почетные ордена. Уточнение сроков 

предоставления последних позволяет определить географию и сферу деятельности великого 

армянского военачальника и значительной фигуры своего времени. Из указанных источников 

следует, что Филарет получил высокую степень магистра в Империи в 1071-1078 гг. Это зва-

ние присваивалось Империей лучшим военачальникам. Филарету удалось отразить наступле-

ние сельджуков и получить контроль над Каппадокией. Этими обстоятельствами обусловлено 

получение Филаретом в период 1071-1078 гг. почетных орденов протоспафария, ипата и 

topotērētēs каппадокийцев, имеющих существенное значение. В 1078 г. ему было присвоено 

звание Антиохийского принца и звание куропалата. В 1078-1081 гг. Филарет получил звание 

протосеваста и звание великого доместика (megas domestikos). О крепнущей позиции Фила-

рета и сильной власти, созданной на Востоке, свидетельствует тот факт, что он был удостоен 

высочайшего ордена севаста во время правления Никифора III Вотаниата в 1078-1081 гг. 

 Филарету было присвоено звание доместика Восточных войск и звание протокуропа-

лата в период между 1078-1086 гг. 

 Следует отметить, что список почетных званий, присужденных Филарету, разнообразен. 

Факт существования этих печатей доказывает большой авторитет и высокое положение 

Филарета. 
 

Ключевые слова: Филарет Варажнуни, исторические источники, надпись, печать, 

титул, Манцикерт, князь Антиохии, Византия.  

 

Ararat Stepanyan, THE HONORARY TITLES OF PHILARETOS BRACHAMIOS. In 

addition to historical sources, important information about Philaretos Brachamios is also conveyed 

by the lead seals with his name and the honorary orders bestowed to him. The precision of the 

periods of granting the latter enables to clarify the geography and scope of the activities of the 

great Armenian general and figure in time. It follows from the above that Philaretos received the 

high degree of magistros from the Empire in 1071-1078. This rank was awarded by the Empire to 

the best military commanders. Philaretos succeeded in repelling the Seljuk advance and gaining 

control of Cappadocia. The honorary orders of protospatharios, hypatos and topoteretes of the 

Cappadocians having essential significance and received by Philaretos in the period of 1071-1078 

were conditioned by these circumstances. He was promoted to the position of the Prince of Antioch 

and the rank of kouropalates in 1078. Philaretos received the rank of protosebastos in 1078-1081 

and the position of grand domestic (megas domestikos). Philaretos’ superior position and powerful 

authority established in the East is evidenced by the fact of being awarded the highest order of 

sebastos during the reign of Nikephoros III Botaneiates in 1078-1081. 

Philaretos was promoted to the position of domestikos of the Eastern Troops and the rank of 

protokouropalates in the period between 1078-1086. 

It should be noted that the list of honorary titles concerning Philaretos and awarded to him is 

diverse. The fact of the existence of these seals proves Philaretos’ strong authority and high posi-

tion.  

 

Key words: Philaretos Brachamios, historical sources, inscription, seal, title, Manzikert, Duke 

of Antioch, Byzantium.  

1. «Փիլարտոս Վարաժնունի՝ պրոտոկուրապաղատ և դոմեստիկոս»1 
 

 
 

2. «Փիլարտոս Վարաժնունի՝ Անտիոքի կուրապաղատ և դուքս»2 
 

 
 

3. «Ֆիլարետոս պրոտոսեբաստոս և մեծ դոմեստիկոս Վրախամիս»3 
 

 
 

 

                                                           
1 Տե´ս http://www.hellenicaworld.com/Byzantium/Person/en/PhilaretosBrachamios.html (մուտք` 30.05. 2019); Հմմտ. 

Dédéyan G., նշվ. աշխ., № 85:  
2 Տե´ս Dédéyan G., նշվ. աշխ., № 84: 
3 Տե´ս նույն տեղում, № 86: 

http://www.hellenicaworld.com/Byzantium/Person/en/PhilaretosBrachamios.html

